
Wolfio. 
Quum a D. Heintzelio literae mihi allatae essent, de te vero nihil audirem, coeperam de 
valetudine tua sinistri aliquid suspicari. Commodum itaque accidit ut postridie quam meas ad 
D. Heintzelium literas Brennero vestrati mercatori dedissem Episcopius mihi tuas mitteret, 
quae quod vehementer gaudeo, scrupulum omnem animo meo exemerunt. Professionem 
Heydelbergensem tibi culpa cujusdam tui olim discipuli collatam non esse, nescio an in aliqua 
felicitatis tuae parte collocem. Nam ingravescenti aetati tuae permolestam futuram fuisse 
istam loci commutationem non dubito cum ob illa quae peregrinatio secum trahit incommoda, 
tum quod jucundius multo sit veterum amicorum consuetudine frui, quam novos parare; ut 
nihil dicam de dissensionibus animorum quae ut in illa semper viguerunt, ita verisimile est 
mortuo jam principe atrociores futuras. Postremo honorificentius mihi videtur ut feliciter et 
magna cum laude exacto vitae tuae curriculo Augustana respublica in quaerendo alio qui 
Wolfio succedat laboret, quam ut Xylander Wolfio aetate et diuturna eruditionis possessione 
superiori facem porrexisse dicatur. Sed desinam in tuis rebus, quarum rationes tibi optime 
cognitae  sunt, πολυπραγμονεῖν, et ad alia epistolae tuae capita veniam. 
Miratus sum aliquando quid D. Heintzelio in mentem venerit ut ad me ignotum sibi prior 
scriberet et codicis Cyrilli copiam deferret ac tametsi ominabar interdum id tua intercessione 
commendationeque effectum esse, haerebam tamen quum me aeque tibi atque illi ignotum 
esse cogitarem; quod me autem hac dubitatione liberares et gaudeo et gratias tibi pro tua 
benevolentia habeo quam maximas. Quod ad conversionem meam attinet, ut honorificum 
mihi imprimis est testimonium tuum, quod nihil fere in ea te desiderare dicas, ita non dubito 
quin aliquando sis miraturus quam putida atque inepta sit librorum Cyrilli de Trinitate et 
aliorum, quos quidam summi alioquin nominis vir vertit, interpretatio. Neque enim video quo 
pacto praeclari illi libri hactenus intelligi potuerint, quum nulla fere sit periodus recte versus; 
sed tute ut spero de his aliquando judicabis. Τὸ ὅτι frequentius verti infinitivo; posthac quando 
ita tibi videtur frequentius utar. 
De libellis tuis ad Pernam missis quod scribis, tametsi mallem te alterius alicujus typographi 
opera usum fuisse (nam is parum emendate excudere solet, quod sua eruditione fretus, alio 
correctore non utatur et exigua mihi cum illo intercedit familiaritas) conveni tamen hominem 
eique literas tuas legi et operam meam detuli. Ille libellos apud D. Zwingerum esse respondit, 
se autem illos quam citissime posset editurum, tametsi nunc in recudendis Buceri scriptis 
versatur. Monebo interim atque urgebo quantum potero. De me vero sic habeto nemini te 
negotium istud commendare potuisse, cui majori curae futurum sit ut voluntati tuae prolixe 
satisfiat. Festinatione autem vel eo praecipue nomine opus esse judico, quod Henricus 
Stephanus totum Platonem graece et latine per columnas excudat a Joanne Serrano, viro 
doctissimo, de integro conversum et argumentis annotationibusque illustratum et magnam jam 
operis partem absolvit. 
Pollucis Onomasticon a D. Joanne Baptista Heintzelio ut mihi ad proximum mercatum 
Argentoratensem mittatur petii, qua in re quum intercessionem tuam magno mihi adjumento 
fore non dubito, ita vicissim ne mihi desit rogo. Bene vale, vir clarissime, et a me omne genus 
studii atque officii exspecta. Basileae, XII Novembris 1576. 




